Монгол Улсын Их Хурлын 2017 оны хаврын ээлжит чуулганы 

Хууль зүйн байнгын хорооны 6 дугаар сарын 07-ны өдөр 

/Лхагва гараг/-ийн хуралдааны гар тэмдэглэл

Улсын Их Хурлын гишүүн Л.Мөнхбаатар ирц, хэлэлцэх асуудлын дарааллыг танилцуулж, хуралдааныг даргалав.


Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 45 минутад Төрийн ордны “В” танхимд эхлэв. 

Чөлөөтэй: Ш.Раднаасэд, Ж.Батзандан, Л.Болд, Д.Ганболд, Ц.Нямдорж, Б.Пүрэвдорж, Н.Учрал, Л.Энхболд, С.Эрдэнэ;

Нэг. Эрүүгийн хуульд өөрчлөлт оруулах тухай хуулийн төсөл /Улсын Их Хурлын гишүүн Я.Содбаатар 2017.06.02-ны өдөр өргөн мэдүүлсэн, төслийн үзэл баримтлалыг хэлэлцэх эсэх/

Хэлэлцэж буй асуудалтай холбогдуулан Хууль зүй, дотоод хэргийн дэд сайд Б.Энхбаяр, Хууль зүй, дотоод хэргийн яамны Хууль зүйн бодлогын газрын дарга П.Сайнзориг нар оролцов. 

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул нар байлцав. 

Хууль санаачлагчийн илтгэлийг Улсын Их Хурлын гишүүн Я.Содбаатар танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн О.Батнасан, Л.Мөнхбаатар нарын тавьсан асуултад Улсын Их Хурлын гишүүн Я.Содбаатар, Хууль зүй, дотоод хэргийн дэд сайд Б.Энхбаяр нар хариулж, тайлбар хийв. 

Улсын Их Хурлын гишүүн Б.Энх-Амгалан үг хэлэв. 

Л.Мөнхбаатар: - Эрүүгийн хуульд өөрчлөлт оруулах тухай хуулийн төслийн үзэл баримтлалыг дэмжиж чуулганы нэгдсэн хуралдаанаар хэлэлцүүлэх нь зүйтэй гэсэн санал хураалт явуулъя. 

Зөвшөөрсөн:

10


Татгалзсан:

0


Бүгд:


10


100 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн О.Батнасан Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 15 цаг 00 минутад хэлэлцэж дуусав.


Хоёр. Үндсэн хуулийн цэцийн гишүүнийг томилох тухай асуудал 

Хэлэлцэж буй асуудалтай холбогдуулан Улсын Дээд шүүхийн Захиргааны хэргийн танхимын тэргүүн М.Батсуурь, Улсын Дээд шүүхийн Тамгын газрын дарга Ж.Наранпүрэв, Үндсэн хуулийн цэцийн гишүүнд нэр дэвшигч Н.Чинбат оролцов. 

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул нар байлцав. 

Үндсэн хуулийн цэцийн гишүүнээр томилуулах тухай саналыг Улсын Дээд шүүхийн танхимын тэргүүн М.Батсуурь танилцуулав. 

Танилцуулгатай холбогдуулан Улсын Их Хурлын гишүүн О.Батнасан, Б.Энх-Амгалан, Л.Мөнхбаатар нарын тавьсан асуултад Үндсэн хуулийн цэцийн гишүүнд нэр дэвшигч Н.Чинбат, Улсын Дээд шүүхийн Захиргааны хэргийн танхимын тэргүүн М.Батсуурь нар хариулж, тайлбар хийв. 

Улсын Их Хурлын гишүүн Я.Содбаатар, Б.Батзориг нар үг хэлэв. 

Л.Мөнхбаатар: - Үндсэн хуулийн цэцийн гишүүнд Н.Чинбатыг томилох тухай Улсын Дээд шүүхийн саналыг дэмжье гэсэн санал хураалт явуулъя. 

Зөвшөөрсөн:

10


Татгалзсан:

1


Бүгд:


11


90.9 хувиар санал дэмжигдлээ.

Хуралдаан 32 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 15 цаг 17 минутад өндөрлөв. 

Тэмдэглэлтэй танилцсан: 


ХУУЛЬ ЗҮЙН БАЙНГЫН 


ХОРООНЫ ДАРГА






Ш.РАДНААСЭД


Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
МОНГОЛ УЛСЫН ИХ ХУРЛЫН 

2017 ОНЫ ХАВРЫН ЭЭЛЖИТ ЧУУЛГАНЫ 

ХУУЛЬ ЗҮЙН БАЙНГЫН ХОРООНЫ 6 ДУГААР САРЫН 07-НЫ ӨДӨР 

/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 14 цаг 45 минутад эхлэв.

Л.Мөнхбаатар: - Байнгын хорооны эрхэм гишүүдийн амрыг эрье. Байнгын хорооны гишүүдийн ирц бүрдсэн тул Хууль зүйн байнгын хорооны 2017 оны 06 дугаар сарын 07-ны өдрийн хуралдаан нээснийг мэдэгдье. 

Байнгын хорооны хуралдаанаар хэлэлцэх асуудлыг танилцуулъя. Эрүүгийн хуульд өөрчлөлт оруулах тухай Улсын Их Хурлын гишүүн Я.Содбаатар, Б.Батзориг нар 2017 оны 06 дугаар сарын 20-ны өдөр өргөн мэдүүлсэн төслийн үзэл баримтлалыг хэлэлцэх эсэх. 

Хоёр дахь асуудал. Үндсэн хуулийн цэцийн гишүүнийг томилох тухай асуудал. Хэлэлцэх асуудлаар саналтай гишүүн байна уу? Алга байна. Хэлэлцэх асуудалдаа оръё. 
Нэг. Эрүүгийн хуульд өөрчлөлт оруулах тухай хуулийн төсөл /Улсын Их Хурлын гишүүн Я.Содбаатар 2017.06.02-ны өдөр өргөн мэдүүлсэн, төслийн үзэл баримтлалыг хэлэлцэх эсэх/

Эрүүгийн хуульд өөрчлөлт оруулах тухай төслийн хэлэлцэх эсэх асуудлыг хэлэлцье. Хууль санаачлагчийн илтгэлийг Улсын Их Хурлын гишүүн Я.Содбаатар гишүүн танилцуулна. Я.Содбаатар гишүүн. 

Я.Содбаатар: - Тэгэхээр Эрүүгийн хуульд өөрчлөлт оруулах хуулийн төслийг Та бүхэнд танилцуулъя. Монгол Улсын Их Хурлын 2015 оны 12 дугаар сарын 03-ны өдөр Эрүүгийн хуулийн шинэчилсэн найруулгыг баталсан. 

Энэ хуулийг 2017 оны 07 дугаар сарын 01-ний өдрөөр эхлэн дагаж мөрдөхөөр байгаа. 2002 оны Эрүүгийн хууль “эх орноосоо урвах” гэж нэрлэн заасан Монгол Улсын иргэн тус улсын тусгаар тогтнол, үндэсний аюулгүй байдал, батлан хамгаалах хүчин чадалд хохирол учруулах зорилгоор гадаад улсын тагнуулын албанд элссэн, төрийн нууцыг гадаад улс, түүний тагнуулын албанд шилжүүлэн өгсөн, Монгол Улсын эсрэг дайсагнасан үйл ажиллагаа явуулдаг гадаад улсын байгууллагатай хамтран ажилласан дайны байдалд буюу дайн бүхий байдал зарласан үед дайсны талд шилжин орсон бол 16-аас 25 жил хүртэл хугацаагаар хорих ял шийтгэнэ гэсэн гэмт хэргийг 2015 оны Эрүүгийн хуулийн шинэчилсэн найруулгад 19.1 дүгээр зүйл буюу “эх орноосоо урвах”, 19.4 дүгээр хэсэг буюу “гадаадын тагнуулын алба, байгууллага, иргэнтэй хууль бусаар хамтран ажиллах” гэж хоёр гэмт хэрэгт хуваан тодорхойлсон байна. 

Эх орноосоо урвах болон гадаадын тагнуулын алба, байгууллага, иргэнтэй хууль бусаар хамтран ажиллах гэмт хэргүүдийн субъект нь Монгол Улсын иргэн Монгол Улсын тусгаар тогтнол, үндэсний аюулгүй байдал, батлан хамгаалах хүчин чадалд хохирол учруулах зорилго нь гэмт хэргийн субъектив шинж, дайн, дайн бүхий байдал, зэвсэгт халдлага, мөргөлдөөн, түрэмгийллийн үед дайсны талд дэмжлэг үзүүлсэн, хамтран ажилласан үйлдэл, эс үйлдэхүйн гэмт хэргийн объектив шинж болдог. 

Дээрх хоёр гэмт хэргийн субъектив, субъектив, объектив шинжүүд ижил байна. Үндэсний аюулгүй байдлыг сахин хамгаалах чиглэлийн байгууллагуудад ажиллаж байсан ахмадууд, мэргэжлийн судлаачид, холбогдох төрийн бус байгууллагуудаас Эрүүгийн хуулийн шинэчилсэн найруулгын 19.1-ийн “эх орноосоо урвах”, 19.4-ийн “гадаад тагнуулын алба, байгууллага, иргэнтэй хууль бусаар хамтран ажиллах” гэсэн гэмт хэргүүдийг нэгтгэж эх орноосоо урвах гэсэн нэгэн гэмт хэргийн шинжид багтаах санал тавьж байгааг харгалзан үзэж энэ хуулийн төслийг хуулийн холбогдох заалтуудыг үндэслэн төслийг боловсруулж өргөн барьж байна. 

Хуулийн төслийг хэлэлцэн шийдвэрлэж өгнө үү. 

Л.Мөнхбаатар: - Я.Содбаатар гишүүнд баярлалаа. 

Я.Содбаатар: - Хэлэлцэх байгаа асуудалтай холбогдуулан хуралдаанд оролцож байгаа албан тушаалтнуудыг танилцуулъя. Хууль зүй, дотоод хэргийн дэд сайд Б.Энхбаяр, Хууль зүй, дотоод хэргийн яамны Хууль зүйн бодлогын газрын дарга П.Сайнзориг нар оролцож байна. 

Хэлэлцэж байгаа асуудалтай холбогдуулан асуулт асуух гишүүн байна уу? О.Батнасан гишүүн. О.Батнасан гишүүнээр тасалъя. О.Батнасан гишүүн асуултаа асууя. 

О.Батнасан: - За баярлалаа. Өдрийн мэндийг хүргэе. Энэ “эх орноосоо урвах” гэдэг энэ зүйл заалт бол нийгэмд нэлээн шуугиан тарьж байгаа асуудал л даа. 7 дугаар сарын 01-нээс эхэлж мөрдөх Эрүүгийн шинэ хуульд оруулсан байгаа. Тэгээд энэ шинэ хуулиараа одоо 7 сарын 01-нээс мөрдөх шинэ хуулиараа явахаараа юун дээр нь бэрхшээл учраад байгаа талаар тайлбар авъя. 

Л.Мөнхбаатар: - Асуултад хууль санаачлагч Я.Содбаатар гишүүн хариулъя. 

Я.Содбаатар: - Тэгэхээр энэ Эрүүгийн хууль бол шинэчилсэн найруулгыг өмнөх парламентын үе буюу Ардчилсан намын засгийн эрх барьж байх үед өмнөх олонхид олонхи байх үед 2015 оны 12 сарын 03-ны өдөр батлахдаа л ийм “эх орноосоо урвах” гэдэг өмнө нь 2000 оны Эрүүгийн хуулиар зохицуулж байсан заалтыг хоёр хуваасан юм билээ л дээ. Тэгээд “эх орноосоо урвах” гэсэн 19.1-д байгаа заалтад бол зөвхөн “дайн ба дайн бүхий байдал зарласан үед” гээд. 19.4-ийг нь болохоор “гадаад тагнуулын алба, байгууллага, иргэнтэй хууль бусаар хамтран ажиллах” гэсэн байдлаар томъёолсон юм. 

Энэ агуулга дотроо бол 2002 оны Эрүүгийн хуулиар зохицуулагдаж байсан тэр 4 асуудал бол дөрвүүлээ зохицуулагдаад явж байгаа. Харамсалтай нь иргэдийн дунд, энэ чиглэлийн мэргэжлийн хүмүүсийн дунд бол бас энэ хоёр ингээд 19.1.1, 19.4.4 гээд хоёр хэсэгт хуваагаад ингэснээр бол бас үл ойлголцох, буруу ойлгох, эх орноосоо урвасан гэдгийг одоо зувчуулж байгаа мэт. Зарим хүмүүсийн ойлгож байгаагаар бол энэний цаана хувь хүмүүс одоо ял завших гэж байгаа мэт ийм ойлголтууд явсан. Тийм учраас энэ “гадаад тагнуулын алба, байгууллага, иргэнтэй хууль бусаар хамтран ажиллах” гэсэн 19.4-ийг л 19.1.1, 19.1.2, 19.1.3 гэсэн ийм заалттай болгож байгаа. “Эх орноосоо урвах” гэдэг заалт гарч байгаа. 

Нийт дүнгээрээ бол энэ бол үндэсний аюулгүй байдлын эсрэг гэмт хэрэг буюу 19 дүгээр бүлэгт хамаарч байгаа юм. Тийм учраас одоо энэ 7 сарын 01-нд дагаж мөрдөх хуулиас өмнө энийг одоо бас энэ холбогдох бас мэргэжлийн судлаачид, холбогдох төрийн бус байгууллагууд бол нэлээн олон ийм бичиг, бас холбогдох Их Хурлын удирдлагууд, холбогдох хүмүүст бас ийм юм ирсэн. Энийг үндэслээд бид нар бас энэ хуулийг нэг ойлголттой болгох, нэг мөр ойлгох талаасаа энийг зохицуулж хийж байгаа гэж ойлгож болно. Ийм байдлаар өргөн барьж байгаа. 

Энэ бол сая энэ манай шинэ парламентын үед энэ хавар ингээд хэлэлцэгдэн батлагдаж байгаа Эрүүгийн хуулийн нэмэлт өөрчлөлтөд энэ зүйл нь орж ирээгүй байгаа. Одоо манай Хууль зүйн яамныхан хэлэх байх. Зүйл нь орж ирээгүй. Тийм учраас 19 дүгээр зүйлийг бид нар ямар нэгэн байдлаар. Нэг ёсны 2015 он юм уу, өмнөх парламентын баталсан байсан үйл ойлголцох байдал бий болгоод асуудлыг цэгцэлж байгаа ажил л даа. Тэр утгаараа тусгайлан гэж өргөжүүлэх шаардлага гарсан гэдгийг бас хэлье. 

Л.Мөнхбаатар: - Нэг зүйлийг бас энэ хуралдаанд оролцож байгаа Хууль зүй, дотоодын хэргийн яам, Засгийн газрын төлөөллөөс бас тодруулъя. 

Засгийн газраас өргөн барьсан хууль өргөн баригдаад саяхан Улсын Их Хурлаар батлагдан гарсан. 7 сарын 01-нээс хэрэгжинэ. Одоохон хүчин төгөлдөр хараахан болоогүй байна. Мөн Я.Содбаатар нарын гишүүдийн өргөн барьсан Эрүүгийн хуульд өөрчлөлт оруулах тухай хуулийн төсөл яг өнөөдөр хэлэлцэж байгаатай холбогдуулаад Засгийн газраас ер нь ямар санал, дүгнэлт өгсөн бэ? Энэ талаараа бас Хууль зүй, дотоод хэргийн яам Засгийн газрыг төлөөлж тодруулга хийх үү? Тайлбар. 

За микрофон 2. Б.Энхбаяр сайд уу? Дэд сайд Б.Энхбаяр. 

Б.Энхбаяр: - Эрхэм гишүүдийн амрыг айлтгая. Тэгэхээр 2002 оны буюу одоо хүчин төгөлдөр үйлчилж байгаа Эрүүгийн хуулийн энэ зүйл хэсгийг бол 2015 онд буюу өмнөх Улсын Их Хурал, Засгийн газрын үед тухайн үеийн Засгийн газар “эх орноосоо урвах” гэмт хэргийн бүрэлдэхүүнийг “эх орноосоо урвах”, “гадаадын тагнуулын байгууллагад элсэх, хамтран ажиллах” гэсэн хоёр тусдаа гэмт хэрэг болгож өөрчлөх ийм саналыг оруулж ирж баталсан байгаа. Тухайн үед тагнуулын байгууллагаас энэ саналыг гаргаж. Тэгээд Засгийн газар уг саналыг тусгаж Улсын Их Хурал баталсан ийм байдаг. 

Энэ өөрчлөлтөөр энэ төрлийн гэмт хэрэгт оногдуулах ял шийтгэлийн бодлогыг зөөлрүүлж батлаагүй. 12 жилээс “эх орноосоо урвах” гэмт хэрэг маань 12 жилээс 20 жил хүртэлх хугацаагаар, эсхүл бүх насаар нь хорих ийм ял шийтгэлтэй хэвээрээ батлагдсан байгаа. Гадаадын тагнуулын байгууллага, иргэнтэй хууль бусаар хамтран ажиллах гэмт хэргийн хувьд бол 8-аас 15 жил. Энэ гэмт хэргийг төрийн өндөр албан тушаалтан үйлдсэн бол 12 жилээс 20 жилийн хугацаагаар, эсхүл бүх насаар нь хорих ял шийтгэлтэй. Өөрөөр хэлбэл одоо шинэ батлагдсан Эрүүгийн хуульд байгаа бүх насаар нь хорих ял шийтгэлтэй 5 гэмт хэргийн 2 нь буюу хамгийн дээд ийм ял шийтгэлтэй 2 гэмт хэрэг байгаа. Өөрөөр хэлбэл ял шийтгэлийн бодлого бол өөрчлөгдөөгүй. 

Эрхэм гишүүдээс сая Эрүүгийн хуулийн нэмэлт, өөрчлөлт, шинэчлэлт батлагдсаны дараа энэ зүйл ангийг өөрчлөх энэ саналыг гаргасан. Засгийн газраас энэ бол яг агуулгын хувьд бол өөрчлөлт байхгүй байна. Саяын хэлсэнчлэн хоёр тусдаа зүйл болгож ингэж салгасныг нэг малгайн доор буюу “эх орноосоо урвах” гэдэг гэмт хэргийн малгайн доор нэг гэмт доор нь бичилтийг нь хийе гэсэн ийм өөрчлөлт хийж байгаа юм байна гэсэн ийм саналыг Засгийн газраас саналдаа бичиж хүргүүлсэн байгаа. Өөрөөр хэлбэл агуулгын өөрчлөлт алга байна гэж ийм санал ирүүлсэн. 

Л.Мөнхбаатар: - Хэлэлцэж байгаа асуудалтай холбогдуулан үг хэлэх гишүүн байна уу? Б.Энх-Амгалан гишүүнээр тасалъя. Б.Энх-Амгалан гишүүн үг хэлье. 

Б.Энх-Амгалан: - Энэ “эх орноосоо урвах” гэдэг энэ зүйл анги дээр хоёр зүйл бий. Энэ бол өмнө нь салгасан хоёр гэмт хэргийн объектив болоод субъектив нөхцөл байдлууд ижил шинжтэй байгаа учраас энийг нэг малгай доор оруулах нь зүйтэй гэж үзэж байгаа. 

Хоёр дахь нь, энэ төрлийн гэмт хэргийг олон улсын практикт, одоо Германд, Оросын Холбооны Улсад, Хятадад, Америкт яаж үздэг вэ гэдгийг нэлээн судалсан. Ингээд үзэхэд Оросын Холбооны Улс бол 25 жил хүртэлх хорих ялтай, Бүгд Найрамдах Хятад Ард Улсад бол энэ алах цаазын ялтай. Ийм өндөр ялтай юм билээ. 

Тэгээд энэ бол өмнө нь бол “эх орноосоо урвах” гэдэг зүйл анги бол өмнөх Эрүүгийн хуульд орсон байсан. Сая бол хоёр өөр 19.1, 19.4 гээд хоёр өөр зүйлээс нэг малтай доор оруулъя гэж ингэж тооцож байгаа. Тэгээд энэ дээр бол ганцхан одоо мэргэжлийн байгууллагууд нэг зүйлийг хэлдэг. Эх орноосоо урвасан энэ үйлдлийн санаа зорилгыг тогтооход. Ийм зорилгыг нь тогтооход хэцүү байдаг учраас энийг бол одоо тэр өөр зүйл ангиар оруулсан юмаа гэж. 

Засгийн газраас оруулж ирсэн энэ санал дээр бол бас нэг зүйл байж байгаа. Тэр бол Засгийн газрын 5 сарын 31-ний өдрийн тэмдэглэлд 2017 оны 5 сарын 18-ны өдөр баталсан Эрүүгийн хянан шийдвэрлэх тухай хуульд гүйцэтгэх ажлын явцад цуглуулсан баримтыг нотлох баримтаар үнэлэхгүй байхаар гэсэн гэж байгаа юм. Тэгээд энэ бол үндэсний аюулгүй байдлын эсрэг гэмт хэрэг, авлигын гэмт хэрэг, албан тушаалын гэмт хэрэг, хар тамхи, мансууруулах бодистой холбоотой ийм зохион байгуулалттай гэмт хэргийг илрүүлэхэд яалт ч үгүй одоо энэ гүйцэтгэх ажлын шугамаар үйл ажиллагааг нь нотлох баримтыг цуглуулдаг. Энийг одоо шүүх дээр очоод нотлох баримтыг энэ үнэлэхгүй байх асуудал бол энэ эрүүгийн хариуцлага хүлээлгэх боломжийг бууруулдаг учраас нотлох баримтаар үнэлэх шаардлагатай ийм зүйлүүд байгаа юм гэж ингэж үзэж байгаа юм. 

Тэгэхээр үүнтэй бас цугт нь энэ гүйцэтгэх ажлын явцад авагдсан энэ томоохон, саяын дурдсан хэргүүдтэй холбоотой асуудал дээр нотлох баримтын хэмжээнд бас авч үзэх шаардлага хэрэгцээ байна. Тэгвэл энэ санаа зорилгыг тогтоох боломж байгаа гэж ингэж үзсэн байгаа. Энийг бас анхаарч үзнэ үү гэж хүсэж байна. За баярлалаа. 

Л.Мөнхбаатар: - Хэлэлцэж байгаа асуудалтай холбогдуулан үг хэлж дууслаа гишүүд. Үг хэлсэн. Санал хураалт явуулъя. 

Эрүүгийн хуульд өөрчлөлт оруулах тухай төслийг чуулганы нэгдсэн хуралдаанаар хэлэлцүүлэх нь зүйтэй гэсэн томъёоллоор санал хураая. Санал хураалт. 

Санал 100 хувиар дэмжигдлээ. 

Чуулганы нэгдсэн хуралдаанд Байнгын хорооны санал, дүгнэлтийг О.Батнасан гишүүн унших уу? За О.Батнасан гишүүн чуулганд танилцуулахаар тогтлоо. 
Хоёр. Үндсэн хуулийн цэцийн гишүүнийг томилох тухай асуудал

Дараагийн хэлэлцэх асуудалдаа оръё. Үндсэн хуулийн цэцийн гишүүнийг томилох тухай асуудлыг хэлэлцье. 

Улсын Их Хурлын чуулганы хуралдааны дэгийн тухай хуулийн 40 дүгээр зүйлийн 40.1 дэх хэсэгт Ерөнхийлөгч Их Хурал, Улсын Дээд шүүхээс цэцийн гишүүнээр томилуулах санал болгосон нэр дэвшигчийг Хууль зүйн байнгын хороо ажлын 5 өдрийн дотор хэлэлцэх ийм дэгтэй. Ийм учраас уг асуудлыг өнөөдөр хэлэлцэж байна. 

Үндсэн хуулийн цэцийн гишүүнээр томилуулах тухай саналыг Улсын Дээд шүүхийн танхимын тэргүүн М.Батсуурь танилцуулна. М.Батсуурь. Микрофон 2.

М.Батсуурь: - За баярлалаа. Улсын Их Хурлын эрхэм гишүүд ээ, 

Монгол Улсын Үндсэн хуулийн 65 дугаар зүйлийн 1, Монгол Улсын Үндсэн хуулийн цэцийн тухай хуулийн 3.1, 3.2, Монгол Улсын шүүхийн тухай хуулийн 17.2.7, 25.2.9, 25.3 гэсэн заалтуудад заасны дагуу Үндсэн хуулийн цэцийн гишүүнд нэр дэвшүүлэх тухай асуудлыг Улсын Дээд шүүхийн Шүүгчдийн зөвлөгөөнөөр 2017 оны 6 сарын 06-ны өдөр хэлэлцэн шийдвэрлэлээ. 

Үндсэн хуулийн цэцийн гишүүнд Раднаасүмбэрлийн Гончигдорж, Намжилын Чинбат, Дорждамбын Зүмбэрэллхам, Жадамбын Дашдорж нар өөрсдийн нэрийг, Цэрэнбалтавын Сарантуяа Шүүгчдийн зөвлөгөөнд оролцсон зарим шүүгчид нэрийг дэвшүүлснээс Д.Зүмбэрэллхам нэрээ татсан юм. 

Улсын Дээд шүүхийн Шүүгчдийн зөвлөгөөн нэр дэвшигч бүрийг танилцуулж нууц санал хураалт явуулахад зөвлөгөөнд оролцсон шүүгчдийн олонхи буюу 78.2 хувийн саналаар Намжил овогтой Чинбатыг Үндсэн хуулийн цэцийн гишүүнд нэрийг нь дэвшүүлж Монгол Улсын Их Хуралд санал болгох нь зүйтэй гэж үзсэн болно. 

Намжилын Чинбат нь 1956 оны 11 дүгээр сарын 26-ны өдөр Улаанбаатар хотод төрсөн. 60 настай. Эрэгтэй. 1974 онд Улаанбаатар хотын 10 жилийн 24 дүгээр дунд сургууль, 1979 онд Монгол Улсын Их Сургуулийн хуулийн ангийг төгссөн. Эрх зүйч мэргэжилтэй. Хууль зүйн магистрын зэрэгтэй. 1979-1990 онд Монгол Улсын Их Сургуульд багш, 1990-1993 онд Улсын дээд шүүхийн орлогч дарга бөгөөд Иргэний хэрэг эрхэлсэн шүүхийн коллегийн дарга, 1993-1996 онд Улсын Их Хурлын даргын хуулийн бодлогын зөвлөх, 1998-2004 онд Монгол Улсын Үндсэн хуулийн цэцийн орон тооны бус гишүүн, 1996-2016 онд Оюуны өмчийн газрын дарга, 2014-2016 онд Шүүхийн ёс зүйн хорооны гишүүн, 2016 оноос одоог хүртэл Хууль зүй, дотоод хэргийн сайдын зөвлөхөөр ажиллаж байсан. 

Холбогдох хууль тогтоомжид заасны дагуу Улсын Дээд шүүхээс санал болгосон Үндсэн хуулийн цэцийн гишүүнд нэр дэвшигчийн талаархи асуудлыг хэлэлцэж шийдвэрлэж өгөхийг хүсье. 

Анхаарал тавьсанд баярлалаа. 

Л.Мөнхбаатар: - Хэлэлцэж байгаа асуудалтай холбогдуулан оролцож байгаа албан тушаалтнуудыг танилцуулъя. Улсын Дээд шүүхийн танхимын тэргүүн М.Батсуурь, Улсын Дээд шүүхийн Тамгын газрын дарга Ж.Наранпүрэв, нэр дэвшигч Н.Чинбат нар оролцож байна. 

Нэр дэвшигчтэй холбогдуулан үг хэлэх гишүүн байна уу? Асуулт асуух гишүүн байна уу? Эрх бүхий албан тушаалтан болон нэр дэвшигчээс аль алинаас нь асууж болно. За нэрээ өгчих. О.Батнасан гишүүн байна. Б.Энх-Амгалан гишүүн. За Б.Энх-Амгалан гишүүнээр тасаллаа. За О.Батнасан гишүүн асуултаа асууя. 

О.Батнасан: - Үндсэн хуулийн цэцийн гишүүнд нэр дэвшигчийг бол дэмжиж байна. Та бол Монгол Улсын Үндсэн хуулийн манаачаар ажиллахаар саналаа өгөөд хэлэлцүүлэгт явж байгаа хүн байна. 

Таныг бол оюуны өмчийн чиглэлээр нэлээд мэргэшсэн хүн гэж үзэж байгаа. Монгол Улсын Үндсэн хуульд “оюуны өмч бол үндэсний баялаг” гэж зааж өгсөн байдаг. Ер нь аливаа улс орныг хөгжихөд энэ оюуны өмчийн асуудал бол нэлээд хурцаар тавигддаг. Яг өнөөдрийн байдлаар Монгол Улсын Үндсэн хуулийн өөрчлөлтийн асуудал яригдаж хэлэлцүүлэг явагдаж байгаа. 

Үндсэн хуульд заагдсан энэ оюуны өмчийн заалт ер нь хэр хэрэгжиж байгаа вэ? Цаашдаа ер нь Үндсэн хуулийн өөрчлөлтөөр ч юм уу, энэ оюуны өмчийг хамгаалах, улс орны хөгжилд хэрэгтэй энэ патент бүтээлүүдийг олон улсын жишигт хүргэх талаар ямархуу санаа бодолтой явдаг хүн бэ гэдгийг асуумаар байна танаас. 

Л.Мөнхбаатар: - Нэр дэвшигч хариулъя. Микрофон 1. Н.Чинбат дарга хариулъя. 

Н.Чинбат: - Тэгэхээр Үндсэн хуулийн 6 дугаар зүйлд “оюуны бүтээл бол зохиогчийн өмч мөн” гэдэг үндсэн концепцийг тодорхойлж өгсөн. Энэ үзэл баримтлалын дагуу Монгол Улсын оюуны өмчийн хууль тогтоомжууд 1993 оноос эхлээд 3 суурь хууль нь батлагдаж 1996 он, 2010 онуудад шинэчлэгдэж найруулагдсан байгаа. Одоо эдгээр хуулиуд хүчин төгөлдөр үйлчилж байгаа. 

Мөн үүнээс гадна Монгол Улс нийт Дэлхийн оюуны өмчийн байгууллагын 14 гэрээ хэлэлцээр, Дэлхийн худалдааны байгууллагын оюуны өмчийн худалдааны талаархи гэрээ хэлэлцээрүүдэд нэгдэн орсон. 

Энэ олон улсын эрх зүйн болон үндэсний хууль тогтоомжийн эрх зүйн зохицуулалтыг бол бас боломжийн өнөөгийн шаардлага хангасан гэж Дэлхийн өмчийн байгууллагаас дүгнэдэг. Албан ёсоор. Ийм зохицуулалттай. Манай улсын хувьд бол цаашид баримтлах гол үндсэн чиглэл энэ дэлхий нийтийн, Нэгдсэн Үндэстний Байгууллагаас баримталж байгаа оюуны өмчийн бодлогын үндсэн чиг хандлага болсон инновацийг хөгжүүлэх, мөн соёлын бүтээлч үйлдвэрлэлийг хөгжүүлэх асуудал дээр бол төрийн бодлого илүү түлхүү анхаарах ёстой гэж үзэж байгаа. 

За манай улсын хувьд бол Монгол Улсын Засгийн газрын мөрийн хөтөлбөрт энэ инновацитай холбоотой cultural industry  гэж ярьдаг. Соёлын үйлдвэртэй холбоотой нийт 12 заалт орсон байгаа. Эдгээрийг хэрэгжүүлээд явахад хэрвээ Засгийн газрын үйл ажиллагааны хөтөлбөрийг хэрэгжүүлж чадах юм бол бас энэ асуудал бол боломжийн хөгжих боломжтой гэж би ойлгодог. 

Л.Мөнхбаатар: - Б.Энх-Амгалан гишүүн асуултаа асууя. 

Б.Энх-Амгалан: - За баярлалаа. Намжилын Чинбат гэж энэ нэр дэвшигчийг дэмжиж байна. Би танаас нэг хоёр асуулт асууя. Бас нэг санал байна. 

Нэг дэх нь одоо энэ Монгол Улсын Их Хурлаар хэлэлцэгдэж байгаа зарим нэг эдийн засгийн гэмт хэрэгтэй холбоотой асуудлуудыг гарсан шийдвэрүүд шүүхийн шатанд, мөрдөн байцаалтын шатанд, прокурорын шатанд хэрэгсэхгүй болоод байна. Энэ бол яаж байна вэ гэхээр өнөөдөр үйлчилж байгаа хуульдаа асуудал нь байна уу, эсвэл хөндлөнгийн нөлөөлөл ороод байна уу? 

Жишээлэхэд, эх үүсвэр нь тодорхой. Ашиглангийн шинжтэй. Улсын мөнгө хөрөнгийг ашиглан шамшигдуулсан. Хууран мэхлэх арга замаар авсан байж мэдэх ийм юмнууд байна гээд явуулахаар очоод гэмт хэргийн бүрэлдэхүүнгүй байна гэж хаагдчихаад байна гэдэг асуудал явагдаж байгаа. Энийг та хуульч хүнийхээ хувьд юу гэж үзэж байна. 

Хоёр дахь асуудал. Үндсэн хуулийн цэц бол Үндсэн хуулийн манаач. Цэцийн дээр хөх тэнгэр байгаа л бид нар ярьдаг шүү дээ. Тийм учраас сүүлийн үед энэ ард нийтийн дунд бас Монгол Улсын Үндсэн хуулийн цэц гэдэг энэ байгууллага улс төрчдийн захиалгаар ажилладаг боллоо. Гар хөл нь боллоо. Зарим нэгэн шийдвэрүүдийг бол одоо цэцийнхээ Үндсэн хуулийнхаа үзэл баримтлалыг барихгүйгээр гаргаж байна гэсэн яриа явах юм. Энэ дээр та одоо цэцийн гишүүн болох гэж байгаа хүний хувьд хийсэн судалгаа, үзэл байгаа үзэл баримтлал юмнууд байна уу? Ийм хоёр асуулт байна. 

Гурав дахь зүгээр нэг санал байна. Тэр нь юу юм бэ гэхээр зэрэг Монгол Улсын Үндсэн хууль гэдэг энэ эцэг хуулийг хамгаалах энэ ажилдаа чин шударга итгэл үнэмшилтэй, тэгээд энийг жинхэнэ ёсоор тийм цэцийн гишүүний үүргээ гүйцэтгэж ингэж ажиллаарай гэж танаас хүсэж байна. Танд амжилт хүсье. 

Л.Мөнхбаатар: - Н.Чинбат гишүүн асуултад хариулъя. Микрофон 1-ийг өгөөрэй. 

Н.Чинбат: - За баярлалаа. Тэгэхээр тэр юуны хувьд, таны асуусан нэгдүгээр асуултын хувьд бол би хэвлэл мэдээллийн хэрэгслээр явж байгаа мэдээллийн түвшинд мэдээлэлтэй байдаг. Хууль хүнийхээ хувьд бол бас тэр мэдээллүүдийг бас тэр мэдээллүүдийг тодорхой хэмжээнд өөртөө бодол санаа төрж явдаг. Гэхдээ шүүхийн хэрэг бүртгэлт, мөрдөн байцаалт, шүүн таслах ажиллагаа бол Үндсэн хуулиар тодорхойлогдсон шүүх эрх мэдлийн хүрээнд бие даасан шинжтэй явдаг учраас тэр шийдвэрийн тухайд бол би бас тодорхой хэргийн тухайд бол бас санаа оноо хэлэх, дүгнэлт гаргах нь нэг талаасаа төрийн албан хаагчийн хувьд бол бас зохимжгүй. 

Тэгэхдээ аль болох өнөөдрийн үйлчилж байгаа, мөн одоо 7 сарын 01-нээс шинээр үйлчлэх энэ эрүүгийн талын хуулиудаар саяны таны хэлсэн энэ боломжууд, энэ асуудлууд бол шийдэгдээд явах боломжтой байхаа л гэж бодож байна. 

За тэр Үндсэн хуулийн цэцийн гишүүнээр хэрвээ сонгогдвол яг таны хэлсэн, таны захисан тэр зарчмын дагуу ажиллаж чадах байхаа гэж бодож байна, өөртөө. Баярлалаа. 

Л.Мөнхбаатар: - За Үндсэн хуулийн цэцийн гишүүний санал болгож байгаа Улсын Дээд шүүхийн төлөөллөөс бас нэг зүйл тодруулъя. Өмнө нь санал болгож Үндсэн хуулийн цэцийн гишүүнээр ажиллаж байсан Үндсэн хуулийн цэцийн гишүүнийг 2016 оны 02 сарын 19-ний өдөр Улсын Их Хурлаар тогтоолоор ингээд эгүүлэн татсан байгаа. Энэнээс хойш жил гаруй хугацаа өнгөрч байна. Үндсэн хуулийн цэцийн тухай хуулийн 3 дугаар зүйлийн 4 дэх хэсэгт энэ цэцийн гишүүнийг нөхөн томилоход урьд санал болгосон эрх бүхий байгууллага, албан тушаалтан саналаа 14 хоногийн дотор гаргаж түүнийг Улсын Их Хурал 30 хоногийн дотор хэлэлцэнэ гэсэн ийм хуулийн заалт байгаа. 

Тэгэхээр жил гаруй өнгөрсөн байдаг. Ийм учраас энэ хуулийн дээрх зүйл, заалтууд зөрчигдсөн үү? Энэ талаарх албан ёсны тайлбар дүгнэлтээ, хариултаа та бүгд өгөх ёстой гэж би бас бодож байна. Энэ талаар та бүгдийг тодруулга тайлбарыг сонсъё. М.Батсуурь шүүгч хариулах уу? Микрофон 2.

М.Батсуурь: - Энэ Үндсэн хуулийн цэцийн гишүүнийг эгүүлэн татсан Их Хурлын тогтоолыг төрийн мэдээлэл дээрээ хэвлэгдээд 2016 оны 3 сарын 07-нд ирсэн юм билээ. Тэгээд яг энэ хуулийн дагуу бид нар 16 хоногийн дотор Шүүгчдийн зөвлөгөөний хурлыг зарлаад 2016 оны 3 сарын 18-ны өдөр цэцийн гишүүнд нэр дэвшүүлэх асуудлыг хэлэлцсэн. 

Тухайн Шүүгчдийн зөвлөгөөн дээр зарим шүүгч нар бол өмнөх энэ цэцийн гишүүнийг эгүүлэн татсан тогтоолын асуудлаар цэц дээр маргаантай байгаа учраас энийг бас шийдтэл нь тодорхойгүй хугацаагаар хурлыг хойшлуулъя гэсэн. За ингээд цэцийн тогтоол магадлал нь бол 2016 оны 6 сарын 03-нд магадлал нь ингэж гараад ингээд дууссан юм билээ. Тэгээд энийг эцэслэн шийдсэний дараа Шүүгчдийн зөвлөгөөн ерөөсөө огт зарлагдахгүй, хуралдаж чадахгүй байж байгаад тэгээд сая зарлагдаж ингэж хуралдаж байгаа. 

Энэ хурал маань энэ 3 сарын 18-ны өдөр болсон хурлын үргэлжлэл гэж бид нар ойлгож байгаа. Тийм учраас хугацаандаа байгаа гэж ингэж ойлгож байгаа. Тэгэхээр маргаанууд шийдэгдтэл хүлээсэн гэсэн ийм байр суурьтай л байгаа. 

Л.Мөнхбаатар: - Маргаан чинь бол 6 сард шийдэгдсэн юм байна шүү дээ. Тийм үү. Цэцээс ирээд. Тодорхой хугацаа, хуулийн хугацаа бол зөрчигдсөн байна. 

Нэр дэвшигчтэй холбогдуулан үг хэлэх гишүүн байна уу? Б.Батзориг гишүүнээр тасаллаа. Я.Содбаатар гишүүн үг хэлье. 

Я.Содбаатар: - Нэр дэвшиж байгаа Намжилын Чинбат гуайг дэмжиж байгаа. Ер нь Үндсэн хуулийн цэц манай энэ прокурор, шүүхийн байгууллага эд нар бол улс төрөөс их хараат бус ажиллах ёстой юм. Харамсалтай нь сүүлийн жилүүдэд одоо Ерөнхий прокуророор намын дарга байсан хүн томилогдож л байдаг. Үндсэн хуулийн цэцийг Дээд шүүхийг шахаж байгаад Үндсэн хуульд бас намын дарга байсан, Их Хурлын гишүүн хүн байсан хүнийг Үндсэн хуулийн цэцийн гишүүнээр томилох гэж оролдож л байдаг. Яг үнэндээ бодит байдал нь бол энэ шүү дээ. Р.Гончигдорж гишүүнийг сонгох гээд л. Тэндээс шүүгчид эсэргүүцээд ингээд одоо бүтэн хуулийн хугацаа бүтэн жилээр алдаад ингээд орж ирж байх жишээний. 

Тэгэхээр ийм зүйлүүдийг бол цаашдаа одоо энэ Үндсэн хуулийн цэцэд, ялангуяа одоо бид нарын энэ эцэг хуулийг манаж байгаа хамгийн одоо улс төрөөс хараат бус, зөвхөн хуулийн хүрээнд шийдвэр гаргах ёстой энэ гол байгууллага, бүрэлдэхүүн бол энэ бүрэлдэхүүнийг бас дэвшүүлж байгаа хүмүүс, субъектүүд бас их сайн бодмоор байгаа юм. Тийм ээ. Улс төржихгүйгээр. Тэгэхгүй бол энэ улс төрийн томилгоо болох гээд байсан ийм хандлага байсан юм. 

Энэ удаа харин бид Дээд шүүхийг их сайн хүн оруулж ирлээ гэж ойлгож байгаа. Үндсэн хуулийн цэцийн орон тооны бус гишүүнээр 6 жил ажилласан манай сайн хуульчдын, урдаа барьдаг хуульчдын нэгийг хууль шүүхийн байгууллагад олон жил багш, Дээд шүүхийн орлогч, коллегийн дарга гээд. Сүүлийн жилүүдэд Оюуны өмч, Хууль зүйн яамаар дандаа ингээд удирдах алба хашсан манай сайн хуульчдын нэгийг оруулж ирж байгаа явдалд талархалтай байгаа. 

Үнэхээр Н.Чинбат нэр дэвшигчийг бас би энэ хуулийн хүрээнд улс төржихгүйгээр яг одоо Үндсэн хуулийн цэцийн бүрэн эрхээ хэрэгжүүлнэ гэдэгт итгэлтэй байна. Тийм учраас ер нь энийг бол цаашид бид нар бас олон талаас нь хармаар юм шиг байгаа юм. Цэцийн тухай, холбогдох хуулиудад, цэцэд хянан шийдвэрлэх хууль судлал дээр харахгүй бол сүүлийн үед бас цэц минь энэ улс төрийн бас янз бүрийн оролцоо юм орох гээд байгаа ийм тал ажиглагдаж байгаа учраас энэ чиглэлийн хууль тогтоомж, одоо Үндсэн хуулийн цэцийн тухай хуулийг энэ бусад хуулиудад бас нэлээн шахаж өөрчлөлтүүд оруулмаар юм шиг байгаа юм. Би тухайлбал цэцийн тэр байгуулах 3 дугаар зүйлийн 3.5 дээр цэцийн бүрэлдэхүүнд одоо цэцийн гишүүн нь эрхэлж байгаа ийм хийж болохгүй гэж байгаа. 

Ер нь өмнө нь одоо энэ нам улс төрийн ажил хийж байсан хүнийг тэнд тавих юм уу, үгүй юу гэдгийг ч ярих ёстой юм шиг байна лээ. Тийм учраас ийм хязгаарлалт хийж өгөхгүй бол одоо өнгөрсөн түүх бол бид нарт Үндсэн хуулийн цэц рүү ийм улс төрч нар орж суух гэдэг оролддог ийм оролдлогууд бас цаашаа гарч магадгүй гэдэгт эмзэглэж байгаагаа бас хэлье. Тийм учраас Үндсэн хуулийн цэцийн гишүүнээр нэр дэвшсэн Намжилын Чинбатыг дэмжиж байна. Ажлаа сайн хийгээрэй. Амжилт хүсье. Битгий улс төржөөрэй гэж бас хэлье. Баярлалаа. 

Л.Мөнхбаатар: - Б.Батзориг гишүүн үг хэлье. 

Б.Батзориг: - Гишүүдийн өнөөдрийн мэндийг хүргэе. Тэгээд Намжилын Чинбат гуайг дэмжиж байгаа юм. Тэгээд бас зөв хүн оруулж ирлээ гэж харж байна. Үнэхээр одоо туршлагатай. Ялангуяа шүүх, хуулийн байгууллагуудад олон жил ажиллаж байсан ийм хүнийг оруулж ирлээ. Насны хувьд ч гэсэн бас одоо нас тогтсон. Аливаа шийдвэр гаргахад одоо чин шударга гаргах ийм боломжтой хүн гэж харж дэмжиж байгаа юм. 

Тэгээд улс төрөөс ангид Үндсэн хуулийнхаа манаач нь болж чин шударгаар ажиллаарай гэж хэлье. Тэгээд амжилт хүсье. Баярлалаа. 

Л.Мөнхбаатар: - Гишүүд үг хэлж дууслаа. Санал хураалт явуулъя. Үндсэн хуулийн цэцийн гишүүнд Н.Чинбатыг томилох тухай Улсын Дээд шүүхийн саналыг дэмжье гэсэн томъёоллоор санал хураая. Санал хураалт. 

90.9 хувиар санал дэмжигдлээ.

Хууль зүйн байнгын хорооны энэ өдрийн хуралдаанаар хэлэлцүүлэх асуудал дууссан тул Байнгын хорооны хуралдаан хаасныг мэдэгдье. 

Хуралдаан 32 минут үргэлжилж, 15 цаг 17 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

